
ABSTRAK

PENGARUH PERANAN GURU DAN IBU BAPA TERHADAP PENCAPAIAN
UPSR MURID DI SEKOLAH-SEKOLAH PEDALAMAN SABAH
MENERUSI PROGRAM PENSIANGAN SALINATAN

Tujuan utama kajian ini adalah untuk mengenal pasti pengaruh peranan guru dan
ibu bapa yang menyertai Program Pensiangan-Salinatan di daerah Nabawan
terhadap pencapaian murid dalam peperiksaan UPSR. Kajian ini juga bertujuan
mengenal pasti pengaruh elemen profesionalisme keguruan dan penglibatan ibu
bapa yang ditekankan menerusi program ini terhadap peranan masing-masing
dalam proses pengajaran dan pembelajaran murid. Terdapat empat elemen
profesionalisme keguruan yang ditinjau dalam kajian ini berdasarkan pengisian
program iaitu aspek kandungan mata pelajaran, kemahiran mengajar, /indigeneous
pedagogy dan motivasi diri. Manakala elemen penglibatan ibu bapa yang dikaji ada
dua iaitu aspek kesedaran dan pengetahuan terhadap kepentingan pendidikan.
Kajian tinjauan ini melibatkan sampel seramai 488 orang yang terdiri daripada tiga
kelompok responden iaitu guru, ibu bapa dan murid Tahun Enam daripada 15 buah
sekolah peserta Program Pensiangan-Salinatan daerah Nabawan tahun 2010.
Variabel kajian telah diuji menggunakan statistik deskriptif dan inferens yang
melibatkan ANOVA, korelasi Pearson, regresi linear serta regresi berganda
(stepwise). Hasil kajian mendapati peranan guru dalam proses pengajaran dan
pembelajaran murid memberi pengaruh sebanyak 43.3% terhadap pencapaian
UPSR sementara peranan ibu bapa pula menyumbang sebanyak 56.8%. Hal ini
bermakna, di kawasan pedalaman peranan ibu bapa lebih dominan bagi
mempengaruhi murid dalam pencapaian akademik. Di samping itu, analisis regresi
mudah terhadap empat elemen profesionalisme keguruan mendapati keempat-
empat elemen tersebut mempunyai pengaruh terhadap peranan guru dalam
proses pengajaran dan pembelajaran. Indigeneous pedagogy merupakan
penyumbang terbesar terhadap peranan guru iaitu sebanyak 12.7% diikuti
komponen motivasi diri (11.7%), kemahiran mengajar (9.2%) dan aspek
kandungan mata pelajaran (7%). Namun begitu, menerusi analisis regresi
berganda (stepwise) didapati hanya elemen indigeneous pedagogy sahaja yang
menyumbang pengaruh secara signifikan terhadap peranan guru dalam proses
pengajaran dan pembelajaran iaitu sebanyak 12.7%. Hal ini bermakna elemen
indidgeneous pedagogy amat penting diterapkan dalam kaedah pengajaran guru di
kawasan pedalaman agar memudahkan murid menerima ilmu pengetahuan yang
disampaikan secara berkesan. Manakala aspek kesedaran pula merupakan
penyumbang terbesar terhadap peranan ibu bapa iaitu sebanyak 16.4% diikuti
aspek pengetahuan hanyalah sebanyak 3.6%. Berdasarkan tinjauan yang telah
dilakukan, Program Pensiangan-Salinatan relevan dalam membantu guru di
pedalaman memantapkan tahap profesionalisme keguruan di samping menarik
penglibatan ibu bapa dalam aktiviti pembelajaran murid agar kedua-dua pihak
dapat memainkan peranan yang lebih berkesan dan seterusnya membantu
menambahbaik pencapaian murid dalam UPSR. Walau bagaimanapun, pengisian
program ini perlu diperbaiki dengan memfokuskan kepada pemantapan penerapan
kaedah /ndigenous pedagogy dalam proses pengajaran dan pembelajaran di bilik
darjah dan penglibatan ibu bapa menerusi pendekatan yang lebih efektif.

ABSTRACT

The main purpose of this study is to identify the influence of the role of teachers
and parents who participated in the Pensiangan-Salinatan Programme in the district
of Nabawan on the achievement of students in the UPSR. This study also aims to
identify the influence of teacher professionalism elements and the involvement of
parents that were emphasised through this program for their respective roles in the
process of teaching and learning. There are four elements of teacher
professionalism that are surveyed in this study based on the programme content
which are subject contents, teaching skills, indigenous pedagogy and self-
motivation. Meanwhile the element of parental involvement consist of two aspects
which are awareness and knowledge of the importance of education. The survey
involved a sample of 488 people consisting of three groups of respondents who
were teachers, parents and Year Six students of the 15 participating schools in the
Pensiangan-Salinatan Programme in the district of Nabawan in 2010. Study
variables were tested using descriptive and inferential statistics involving ANOVA,
Pearson correlation, linear regression and multiple regression (stepwise). The study
found that the role of teachers in the teaching and learning process had 43.3% of
influence over the UPSR achievement while the role of parents contributed another
56.8%. This means that in rural areas, the simple regression analysis of the four
elements of teacher professionalism found these four elements have an influence
on the role of teachers in the teaching and learning process. Indigeneous pedagogy
Is the largest contributor to the role of a teacher, which is represented by 12.7%
followed by self-motivation component (11.7%), teaching skills (9.2%) and subject
contents (7%). However, multiple regression analysis (stepwise) found that only
indigeneous pedagogic element contribute significantly to the influence of the role
of teachers in the teaching and learning process by as much as 12.7%. This means
that indigenous pedagogy is highly important to be applied in teaching methods in
rural areas to effectively facilitate the students in obtaining knowledge. Meanwhile
the greatest contributor for the awareness aspect is the role of parents which is
16.4%, followed by the knowledge aspect which is only 3.6%. Based on the survey
done, the Pensiangan-Salinatan Programme is relevant in helping teachers in the
rural enhance their level of professionalism as well as attract the involvement of
parents in students’ learning activities so that both teachers and parents can play a
more effective role in helping to improve establishing the application of indigenous
pedagogy in teaching and learning in the classroom and parental involvement
through a more eftfective approach.

BAB 1

PENGENALAN

1.1 Pengenalan

Pelancaran Pelan Induk Pembangunan Pendidikan (PIPP) 2006-2010 mencetuskan
fenomena baru dunia pendidikan di negara ini dalam usaha untuk mengangkasakan
industri pendidikan bertaraf dunia. Pendidikan bertaraf dunia bermaksud tahap
pendidikan menunjukkan perkembangan dan kemajuan pesat serta dinamis
pendidikan negara ini, khususnya dari segi kualiti, kuantiti, standard dan
kecemerlangan yang diakui dan diterima di peringkat antarabangsa (Abdul Rahim,
2000).Teras keempat PIPP 2006-2010 "merapatkan jurang pendidikan” merupakan
terma yang penting untuk menambahbaik kualiti pendidikan yang diterima oleh
semua lapisan rakyat bagi menjamin kecemerlangan dan mencapai standard yang
diharapkan terutamanya kepada murid yang tinggal di kawasan pedalaman. Teras
ini bukan sahaja penting dalam memperkasa sistem pendidikan di negara ini tetapi
juga memenuhi konsep pendemokrasian pendidikan iaitu penyediaan peluang
pendidikan untuk semua tanpa mengira etnik, latar belakang, status sosioekonomi

dan geografi (Hussein, 2003).

Pada tahun 2009, kerajaan telah memperuntukkan sebanyak RM3.62 billion
di bawah bantuan persekolahan (KPM, 2009) bertujuan untuk penambahbaikan
kemudahan pendidikan di kawasan luar bandar dan pedalaman seluruh negara.
Peruntukan kewangan yang bukan sedikit ini merupakan manifestasi keprihatinan
kerajaan terhadap usaha-usaha yang menjurus ke arah merapatkan jurang
pendidikan. Fokus Kementerian Pelajaran Malaysia untuk merapatkan jurang
pendidikan antara lokasi adalah tepat kerana masih terdapat banyak sekolah di
negara ini yang terletak di kawasan pedalaman dan sering merekodkan prestasi
murid dalam peperiksaan yang kurang memberangsangkan jika dibandingkan

dengan murid di kawasan bandar.



Usaha bagi merapatkan jurang pendidikan antara lokasi sangat penting
kerana secara umumnya kawasan pedalaman masih jauh ketinggalan daripada
semua aspek termasuk prasarana dan tenaga guru yang terlatih (Arnold, 2000;
Sinagatullin, 2001; Reeves, 2003; American Association School Administrator, 2004;
Kreuz, 2005; Conco, 2005; PIPP, 2007; Muhidin, 2008) yang kemudiannya memberi
impak terhadap prestasi akademik di lokasi tersebut. Sama ada di Malaysia
mahupun negara-negara lain di dunia, kawasan pedalaman sering ketinggalan
dalam prestasi akademik berbanding kawasan bandar. Merujuk kepada konteks
negara Malaysia, negeri Sabah merupakan antara negeri yang terbanyak memiliki
sekolah yang terletak di kawasan pedalaman (PIPP, 2007) dan secara tidak
langsung senario ini memberi impak yang besar terhadap prestasi peperiksaan di
negeri ini secara keseluruhannya (Muhiddin, 2008). Justeru, pelbagai program
pembangunan pendidikan dilaksanakan di negeri ini agar dapat mengurangkan
jurang pendidikan antara lokasi dan seterusnya memperbaiki pencapaian akademik
murid. Selain daripada membangunkan infrastruktur dan prasarana pendidikan,
program khas turut dirangka bagi menambahbaik akses kepada pendidikan dalam
kalangan warga pedalaman. Salah satu program yang dilaksanakan bagi
menambahbaik landskap pendidikan di kawasan pedalaman adalah Program
Pensiangan-Salinatan. Program ini merupakan suatu program khas Kementerian
Pelajaran Malaysia yang dikelolakan oleh Bahagian Pendidikan Guru di bawah
seliaan Institut Pendidikan Guru Malaysia yang bertujuan meningkatkan prestasi

peperiksaan UPSR murid kawasan pedalaman (IPGM Keningau, 2008).

1.2 Latar Belakang Kajian

Pencapaian peperiksaan khususnya dalam UPSR di negeri Sabah masih berada
pada tahap yang agak rendah jika dibandingkan dengan negeri lain di seluruh
Malaysia. Misalnya tahun 2008 murid-murid yang mendapat 7A dan 5A hanya 2.10
peratus, manakala pencapaian di atas tahap penguasaan minimum (A, B, dan C)
cuma sebanyak 43.16 peratus daripada 45,413 murid yang mengambil peperiksaan
tersebut (JPNS, 2008). Malah terdapat sebanyak 24 buah sekolah di negeri ini tidak
mencapai tahap penguasaan minimum (A, B, dan C) iaitu 0O peratus dalam UPSR
tahun yang sama (JPNS, 2008). Pada tahun 2009 pula, hanya sebanyak 2.01
peratus daripada 45,424 murid yang menduduki UPSR di Sabah mendapat 7A dan



5A, sementara pencapaian di atas tahap penguasaan minimum (A,B, dan C)
sebanyak 42.76 peratus sahaja (JPNS, 2009). Selain itu, daripada keseluruhan
murid yang mengambil peperiksaan tersebut jumlah murid yang dikategorikan
sebagai ‘menguasai dan tidak (A-E)" berjumlah 21,461 orang di samping 4,541
murid lagi diklasifikasikan sebagai ‘belum menguasai (7/5DE)" (JPNS, 2009).
Bilangan sekolah yang tidak mencapai tahap penguasaan minimum iaitu 0 peratus
telah meningkat kepada 28 buah sekolah (JPNS, 2009).

Tahap pendidikan di negeri ini masih ketinggalan berbanding negeri yang
lain kerana 72 peratus sekolah di Sabah terletak di kawasan luar bandar (Muhiddin,
2008) dan daripada peratusan tersebut termasuklah 522 buah sekolah rendah yang
dikategorikan sebagai sekolah pedalaman (Surat Pekeliling Perkhidmatan Bil. 1
Tahun 2000). Rajah 1.1 menunjukkan kedudukan pencapaian peperiksaan negeri
Sabah berbanding dengan negeri-negeri lain di Malaysia pada tahun 2010.
Berdasarkan rajah tersebut didapati Sabah berada pada kedudukan terakhir antara
semua negeri dan mempunyai jurang yang ketara jika dibandingkan dengan
Wilayah Persekutuan Putrajaya yang berada di tangga teratas. Terdapat hampir 20
peratus mata perbezaan dalam gred purata UPSR antara negeri yang berprestasi
tinggi seperti Johor dan negeri berprestasi paling rendah rendah iaitu Sabah (Pelan
Pembangunan Pendidikan Malaysia 2013-2025, 2012).

Menurut Muhiddin (2008) kebanyakan keluarga di kawasan pedalaman
Sabah terdiri daripada keluarga yang miskin dan ibu bapa pula tidak memiliki latar
belakang pendidikan yang tinggi. Berdasarkan laporan yang dikeluarkan oleh Unit
Perancangan Ekonomi Negeri Sabah (2008), negeri Sabah ketika ini menghadapi
kadar kemiskinan tertinggi berbanding dengan semua negeri di Malaysia. Pada
tahun 2004, sejumlah 23 peratus daripada keluarga di negeri ini berada di bawah
garis kemiskinan. Sementara itu, 6.5 peratus keluarga di Sabah berada dalam
kategori “kemiskinan tegar”. Daerah pedalaman Nabawan merupakan kawasan
yang tertinggi kadar kemiskinan iaitu antara 58.3-70.8 peratus berbanding dengan
kawasan lain. Terdapat kajian sebelum ini yang menyatakan bahawa kemiskinan
adalah salah satu punca utama keciciran murid (BPPDP, 1996; Faridah et a/., 2005;
Schaefer, 2009).





